
Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

масъулияти чекланган жамият. 

Kirish. Bugungi falsafa fanida komparativistik tahlil usuli alohida oʻrin egallaydi, zero 

aynan shu usul orqali biz Sharq va Gʻarb madaniyatlarini qiyosiy tadqiq etishimiz mumkin. 

Aynan komparativistika yordamida biz irratsional falsafada vujudga kelgan turli sharqiy va 

gʻarbiy taʼlimotlar oʻrtasidagi oʻxshashlik va farqlarni aniqlaymiz, ularning muloqoti uchun 

yoʻllarini oʻrnatamiz. 19 va 20-asr Gʻarbiy Yevropaning irratsional faylasuflari F.Nitsshe va 

A.Bergsonlarning qarashlarida Sharq faylasuflarining panteistik qarashlariga koʻp jihatdan 

oʻxshash boʻlgan fikrlarni uchratish mumkin. Masalan, Nitsshe va Rumiyning panteistik 

gʻoyalari, iroda haqidagi fikrlari koʻp jihatdan oʻxshashdir va aynan shu oʻxshashliklarni koʻrib 

chiqish orqali biz Sharq va Gʻarb irratsionalizmi oʻrtasidagi muloqotni koʻrishimiz mumkin. 

Adabiyotlar tahlili va metodologiya. Mazkur tadqiqotda muallif tarixiylik, 

germenevtik va qiyosiy hamda tizimli tahlil usullaridan foydalangan. Qiyosiy, yaʼni 

komparativistik tahlil usuli koʻrib chiqilgan mutafakkirlar taʼlimotining oʻziga xos tomonlari, 

oʻxshashlik va farqlarini aniqlashga xizmat qilgan, zero, R.Karimov taʼkidlashicha, aynan 

komparativistika turli falsafiy qarashlarni taqqoslashga qaratilgan [6]. 

Sharq va Gʻarb falsafasini qiyosiy tadqiq etishga P.Masson-Ursel [16], P.T.Radju [18], 

S.Radxakrishnan [17], B.Rassel [19] kabi mutafakkirlar asarlari va mamlakatimizda faoliyat olib 

borayotgan R.Karimov [15], G.Kabulniyazova [5], G.Ruzmatova [20], K.Saidova [12] va boshqa 

olimlarning ishlanmalari bagʻishlangan. Shu bilan birga, ikki sivilizatsiyada shakllangan 

panteistik qarashlarni oʻrganishga A.Danto [4], G.Skirbekk, N.Gilye [14], K.Svasyan [13], 

I.Blauberg [2], V.Vizgin [3], V.Alimasov [1], Sh.Qaxxorova [7], U.Kerimov [8], G.Kabulniyazova 

[5] kabi olimlarning ilmiy ishlari qaratilgan.  

Muhokama va natijalar. Gʻarbiy Yevropa falsafasining yirik namoyandalaridan biri 

boʻlgan F.Nitsshe tasavvurida ajoyib ruhiy siymolar bilan bir qatorda oʻtkir tanqidiy nigoh ham 

uchraydi. U oʻzidan avval utgan bir qator faylasuflarning asarlariga eʼtiborini jalb etib, ularda 

uchraydigan qadriyat va tushunchalarni qayta baholaydi va ishlab chiqadi [9, 352]. Bu 

tushunchalarga F.Nitsshe butunlay boshqa maʼnolar beradi va nemis falsafasining zaminida 

yotgan koʻpgina ratsional taʼlimotlarni ostin-ustun qilib yubordi. Masalan, tafakkur 

tushunchasini F.Nitsshe tanqid ostiga oladi va uning muqobili sifatida instinkt tushunchasini 

kiritadi. Bu tushunchaga, yaʼni instinkt tushunchasiga Nitsshe butunlay yangi maʼno beradi. 

Yevropa fani va falsafasida instinktlarni refleks deb hisoblab, inson fiziologiyasining ongsiz 

hissiyotlari deb tushunishgan. Nitsshe esa bu tushunchasiga mutlaq boshqa maʼno berdi. Uning 

tasavvurida instinktlar ruhiy energiya shakli boʻlib, insonning ongli va ongsiz faoliyatidagi 

iroda kuchini anglatadi. 

Iroda deb tushunilgan instinktlar insonning ongsiz va ongli faoliyat shakllarini 

boshqaradi va tafakkurni ongli ravishda sodir boʻladigan intilish va maqsadlardan, 

majburiyatlardan farq qiladi. F.Nitsshe ijodidagi iroda J.Rumiy tasavvuridagi irodaga oʻxshab, 

koinotning har bir nuqtasida mavjuddir [9, 353]. Iroda kuchi – tabiatdagi xilma-xil harakatlar 

asosida yotuvchi ruhiy kuchdir. Bu kuch ham tabiatda, ham inson faoliyatida mavjud. 

Tabiatdagi iroda kuchi ongsiz boʻlib, u oʻz-oʻzini anglamaydi. U oʻsimliklar, hayvonlar 

harakatida, yer, suv va havoning oʻzgarishida ham oʻzini namoyish etadi. “Buyurdiki: Sigirlar 

ham neʼmatlarga monanddir va ogʻilxonada boʻlganlari holda og‘il egasi xushlagan narsalardir. 

Agar sohib xohlasa oʻz molini shohning ogʻiliga olib borib qoʻyadi, ibtidoda boʻlganidek, 

yoʻqlikdan borliqqa keltiriladi. Borliq (vujud) ogʻilidan jamoa ogʻiliga, jonsiz borliqlar ogʻilidan 

oʻsimlik dunyosiga, undan hayvonlikka, hayvonlikdan insonlikka, insonlikdan malaklikka va 

shu soʻngsiz tarzda ilgarilatadi. U senga bularni bir-biridan ustun ogʻillar borligini qabul va 

eʼtirof etmogʻing uchun koʻrsatgandir” [10, 28]. 

J.Rumiyning maʼrifat haqidagi fikrlari F.Nitsshening “Zardusht tavallosi” asaridagi ustoz 

va shogird oʻrtasidagi munosabatlar va ustoz tomonidan beriladigan bilimlarga oʻxshaydi. 

Rumiyda ham, Nitssheda ham maʼrifat – bu ruhiy bilimlar boʻlib, faqat cheklangan doiradagi 

odamlarga beriladi. Bu ruhiy bilimlarni ustoz Rumiy hikmat deb ataydi va uni barcha odamlarga 

yetib borishi amri mahol deydi. Nitsshe ham oʻzining aʼlo inson haqidagi taʼlimotini faqat 

ruhiyat yoʻlida oʻz hayotini va fikr yuritishini shakllantiradigan insonlargagina berilgan, deb 

hisoblaydi. Nitsshe ruhiy rivojlanishning uch bosqichi, yaʼni tuya, sahrodagi sher va bola 

timsollari J.Rumiyning inson ruhiy holatlarini tasvirlashdagi siymolarga oʻxshab ketadi. 

Tasavvufda ham sabr-toqat tariqatning asosida yotgan ruhiy quvvatlardan biridir. Bundan 

keyingi bosqichda J.Rumiy oʻlim oldidagi qoʻrquvni yengish haqida gapirar ekan, u oʻzining 

“Ichingdagi ichingdadir” asarida yoʻlovchi va sher haqidagi mushohadalarni keltiradi. Ruhiy 

izlanishlar yoʻlidagi inson koʻp qiyinchiliklarni yengib, oxir-oqibat sher bilan uchrashishi zarur, 

lekin har qanday yoʻlovchi ham bu uchrashuvga tayyor emas ekanligi koʻrsatiladi. Nitsshening 

“Zardusht tavallosi”da ham faqat komillikka erishgan ruhiy ustoz sher bilan toʻqnashadi va uni 

oʻziga boʻysundiradi. Zardusht atrofida doimo sherni uchratish mumkin, u Zardushtning gʻorini 

qoʻriqlaydi va unga yaqinlashgan barcha yoʻlovchilarni vahimaga soladi. Faqatgina 

Zardushtning oʻzi bu vahimadan xalosdir. Uning atrofidagi barcha tirik mavjudotlar: osmondagi 

burgut, ilon, sher, kaptar, oʻrmon, dengiz, shamol bularning barchasi Zardusht bilan 

suhbatlashadi va uning mehridan bahra oladi. 

J.Rumiyning asarlarida ham barcha tirik mavjudotlar komil inson bilan foildirlar. Dengiz, 

osmon, yer, suv, havo – bularning barchasi ruhiy quvvatga ega. Bu quvvatni Rumiy ham, Nitsshe 

ham iroda deb atashadi.  

“Rumiy insonni – daxliz, olamni esa uy deb atadi. Uyga kirishdan oldin daxlizga kirmoq 

zarurdir. Koinotni, olamni bilishdan oldin inson oʻzligini bilishi kerakdir. Butun koinot 

insonning ichki olamida mavjuddir. Oʻz ichki olamiga kira olgan inson uchun koinotning barcha 

sirlari ochiladi” [11, 18]. Uygʻonish davri falsafasida aytilganidek, inson bu mikrokosmosdir. 

Irodani ruhiy quvvat sifatidagi taʼrifini Nitsshe ham oʻziga xos tarzda talqin qiladi. 

Uningcha, ruhiy poklikka inson faqatgina nafsni tiyish orqali erisha oladi. Bu kuch, 

F.Nitsshening fikricha, iroda kuchi boʻlib, u tashqi muhitni ham oʻzgartirib yuborishi mumkin. 

F.Nitsshening panteistik qarashlari tasavvuf taʼlimotidagi panteizmga nihoyatda yaqin. 

Sharqda panteizm tushunchasi oʻrniga uzoq oʻtmishda xulul va ittixod tushunchasi ishlatilar 

edi. Bu tushuncha orqali soʻfiya mazhabidagilar Allohni barcha yerda zuhur etishini, uning xas 

va choʻpda, osmon-u yerda tajaaliy etishini koʻrsatishadi. Nitsshe Alloh soʻzini ishlatmasa ham, 

u tabiatning barcha koʻrinishlarida borliqning barcha nuktalarida, zarrachalarida ruhiy quvvat 

sifatida iroda mavjud ekanligini koʻrsatib bergan. Uning bunday fikrlari oʻz zamondoshlariga 

pardalangan shaklda koʻringan va ular F.Nitsshe ijodiga xos boʻlgan ruhiy erkinlik gʻoyalarini 

tub maʼnosiga yetib borisha olmagan. Bunga sabab boʻlgan omillardan biri F.Nitsshe 

dunyoqarashiga xos boʻlgan nihoyatda oʻtkir tanqidiy fikr yuritish uslubi edi. Tasavvuf 

taʼlimotining ustozlarida bunday tanqidiy karashlarni biz uchratmaymiz. Ular oʻz ichki 

dunyoqarashini rivoyatlar, Kurʼondagi oyatlarga tegishli boʻlgan mulohazalar va goʻzal badiiy 

timsollar orqali kitobxonga taqdim etishadi. 

F.Nitsshe falsafasida asosiy tushunchalardan biri – “hukmronlikka intilish irodasi” 

tushunchasi. Hukmronlikka intilish irodasi keng maʼnoda ruhiy ijodiy quvvat sifatida 

tushunilib, koʻpgina soʻfiylik ustozlarining diqqat eʼtiborini oʻziga jalb qilgan. Zotan, F.Nitsshe 

“hukmronlikka intilish irodasi” taʼlimotini nasroniylik dini va axloqiga qarshi qoʻygan boʻlsa, 

soʻfiylik ustozlari din va axloqqa qarshi oppozitsiyada turmaganlar, aksincha, diniy va axloqiy 

taʼlimotni eng yuksak axloqiy qadriyat sifatida qayta ishlab chiqdilar. Ular nufuzli shaxslarga 

Qurʼoni karimni oʻzgarmas, aqida sifatidagi talqiniga koʻr-koʻrona ishonchni inkor etdilar. 

Soʻfiylikda koʻr-koʻrona eʼtiqod oʻrniga ruhiy muhabbatni, birinchi navbatda xudoga nisbatan 

boʻlgan shiddatli muhabbatni ilgari suradilar. Bu muhabbatga soʻfiylikning toʻrtinchi darajasida 

erishiladi. Hukmronlikka intilish irodasi ruhiy muhabbatning darajalaridan biri hisoblanadi, bu 

oʻz ehtiroslari, emotsiyalari va fikrlari ustidan hukmron boʻlish darajasidir. 

Irodaning keyingi rivoji inson ruhiy energiyasini koinot energiyasi bilan qoʻshilishiga 

olib keladi. Inson joni olamiy jon bilan qoʻshiladi. Inson ruhiy kamolotining oxirgi bosqichini 

soʻfiylar haqiqat deb ataydi. Soʻfiylar haqiqatni oddiy ratsional ongga   qaraganda,   butunlay 

oʻzga maʼnoda tushunadilar. Ratsionalizmda haqiqat inson bilimining obyektiv xususiyatidir. 

Soʻfiylikda haqiqat inson ruhiy energiyasining butun borliq ruhiy energiyasi bilan qoʻshilishidir. 

Soʻfiylikda ruhiy borliq qanday tushuniladi? Quyida soʻfiylikning ustozlaridan biri 

boʻlgan Jaloliddin Rumiy ruhiy borliqni qanday talqin etganligini koʻrib chiqamiz. 

Rumiy ijodida borliq masalasi Sharq falsafasiga xos boʻlgan uslubda tahlil qilinadi. 

Sharqda borliq koʻproq ruhiy tomondan tushunilgan va insonning ichki olami bilan bogʻlangan. 

Oddiy kundalik dunyoqarashni oladigan boʻlsak, biz borliq deganda inson atrofini oʻrab turgan 

barcha mavjud narsalarni tushunamiz. Bu asosan moddiy narsalar boʻlib, yo tabiatdagi narsalar 

yoki inson faoliyati natijasida yaratilgan narsalardir. Bundan tashqari, oddiy ong darajasida 

inson tafakkuri tomonidan yaratilgan gʻoyalar, fikrlar, tushunchalar ham ruhiy borliq deb 

hisoblanadi. Rumiy ijodida borliq oʻzgacha tushuniladi. Oddiy ong darajasidan uning farqi 

nihoyatda kattadir. Borliq Rumiy uchun eng birinchi navbatda ruhiy xususiyatga ega va 

insonning ichki olami bilan bevosita bogʻliqdir. Shunday ekan, inson tasavvuridagi xayollar va 

ruhiy holatlar ham borliq deb tushuntiriladi. Masalan, Rumiyning aytishicha, “Olam xayol bilan 

qoimdir va koʻringani, his etilgani uchun uni haqiqat, deya oʻylaysan. Holbuki, olam sen xayol 

degan maʼnolarning bir   nuridir,   xolos. Xayol boʻlgan narsaga aksincha qaralsa, u olamning 

aynan oʻzidir” [10, 107]. 

Insondan tashqaridagi olam uning ichki olamida aks ettiriladi va bu ikkala olam yagona 

bir narsadir. Bu ikki olamni birlashtiruvchi inson esa oʻzining ruhiy qudrati orqali olamga nur 

taratib turadi va olam mohiyati inson ruhiy hayotining mohiyati orqali ochiladi. Rumiyning 

fikricha, inson Tangrining usturlobidir va bu usturlobda butun olam koʻrinadi. Inson olamdagi 

barcha mavjudotlarning birligini oʻzining ruhiy borligʻida aks ettiradi. Insonning ruhiy borligʻi 

undagi ilohiy kuchdir va bu kuch olamdagi barcha narsalarni birlashtiradi. Lekin bu kuchdan 

hamma insonlarning foydalanishi nihoyatda mushkul. “Inson Tangrining usturlobidir 

(teleskopidir). Faqat bu usturlobni biladigan munajjim lozim. Dehqon yoki baqqolning 

usturlobi boʻlgani bilan uni ishlata olmaganidan keyin nima foydasi bor?” [10, 108]. 

Inson olamning moddiy neʼmatlariga qattiq bogʻlanib qoladi, mol-u davlatga koʻngil 

qoʻyadi. Bularning barchasi esa oʻtkinchi va uning ruhiy kuchining zaiflanishiga olib keladi. 

Natijada inson oʻzining ruhiy borligʻidan ajralib qoladi, nafs va hirs dengizida gʻarq boʻladi. 

Rumiy olamni koʻpikka oʻxshatadi. Bu koʻpikning oʻzgarishi olamning oʻtkinchiligini eslatadi 

[10, 109]. 

Hayot ummonining tubida ajoyib bir dur yashiringan. Bu dur oʻzi nima? Rumiyga koʻra, 

bu insonning pok qalbidir. Olimlar ayrim narsalarning tashqi koʻrinishini tinimsiz oʻrganishadi 

va butun diqqatini moddiylikka qaratishadi. Natijada esa, ularning oʻzligini tashkil etgan ichki 

ruhiy hayoti eʼtibordan chetda qolib ketadi. Aynan bu esa, olamning javohiridir. Inson oʻz 

tanasini oziqlantiradi, uni ovqat va kiyim bilan taʼminlaydi. Tana bu otdir, inson esa, bu otning 

ustidagi chavandoz. Otning yem-xashagi insonga toʻgʻri kelmaydi [10, 110]. Insonning ruhiy 

borligʻi oʻziga ruhiy ozuqa talab etadi. Bu ozuqa shakli namozda mavjud, lekin uning mohiyati 

namoz bilan belgilanmaydi. Inson qalbidagi Allohga boʻlgan benihoyat kuchli mehr inson 

vujudini istigʻroq holatiga keltiradi. Bu holatda esa inson namozsiz ham Tangrining nuri bilan 

birlashadi. Bu ilohiy nur bilan birlashishi inson vujudi uchun asosiy ruhiy ozuqadir. Bu yerda 

Rumiy istigʻroq deb tilga olgan holni ekstaz deb atasak boʻladi. Ekstaz holatida inson vujudidan 

nihoyatda kuchli ruhiy quvvat oʻtadi va inson barcha narsalarni unutadi. Eng avvalo, oʻzligini 

unutadi va ilohiy nur bilan birlashib ketadi. Aynan shu Holni Rumiy Mansur Hallojdan soʻng 

“Anal Haq!” deb atagan. Insonning borligʻi, ichki olami butun olam bilan birlashib ketadi va 

nurga aylanadi. Bu hol soʻfiylarda samoviy zikr vaqtida kuzatiladi. Lekin istigʻroh holatiga 

barcha insonlarning yetishishi mushkuldir. Ular ruhiy rivojlanish jarayonining har xil 

bosqichlarida turganligi uchun ruhiy jihatdan bir-biridan farq qilishadi. Bu farq valiylar va 

nabiylar, zohidlar va oriflar tushunchalarida aks ettirilgan. Valiylardagi ruhiy qudrat, Rumiy 

fikricha, oddiy odamlarnikidan 150-160 barobar kuchliroqdir. Aynan ana shu ruhiy kuch inson 

hayotining mohiyati boʻlgan ijodkorlik qobiliyatini belgilaydi. Ijodkorlik qobiliyatining oʻzi ham 

buyuk ruhiy qudratdir. Bu qobiliyatni Alloh na yer-u koʻkka, na hayvonlar-u oʻsimliklarga berdi. 

Unga faqat insongina loyiq deb bildi. Demak, insondagi ruhiy qudrat uni yaratuvchi, ijodkorga 

aylantiradi.  

Lekin inson oʻz ichida yashiringan ijodkorlik kuchini doimo yuzaga chiqara olmaydi. Ana 

shunda u xuddi qimmatbaho pichoqni qovoqni yorish uchun ishlatgan kimsaga oʻxshab qoladi. 

“Chunki insonni boshqa ishlar uchun yaratmadi. Bu shunga oʻxshaydi. Sen shohlar xazinalarida 

qimmatbaho poʻlatdan tayyorlangan hind qilichini, “Men bu qilichni bekor yotmasligi uchun 

turli ishlarda ishlataman” deya keltirib, osh pichogʻi oʻrnida goʻsht toʻgʻrasang yoxud oltin 

idishda sholgʻom pishirsang yo javhar bilan bezatilgan pichoqni mix oʻrnida qoqib, unga 

oshqovoq ossang uvol boʻlmasmi, odamlar kulmasmi?” Holbuki, qovoqning ishi bir pullik taxta 

yoki temir bir mix bilan ham bitadi. Shunga yuz dinorlik pichoqni ishlatish aql ishi emas-ku! 

[10, 120]. 

Har bir insonga ulugʻ bir neʼmat berilgan. Bu neʼmat undagi ijodkorlik ruhiy kuchdir. Bu 

kuchni yuzaga chiqarish insonning eng asosiy vazifasidir. Bu yoʻlda unga koʻp narsalar toʻsiq 

boʻladi. Shulardan eng asosiysi moddiy olam neʼmatlariga bogʻlanib qolishdir. Nafs va hirs 

insonni ruhiy ozuqadan mahrum qiladi va uni boshi berk koʻchaga kiritib qoʻyadi. Inson oʻz 

hayotini arzimagan mayda-chuyda ishlarga bagʻishlaydi va uning qalbida qandaydir azoblanish, 

iztirob chekish hissiyoti paydo boʻladi. Bu hissiyotni yengish uchun, Rumiyning fikricha, inson 

oʻz jonini ham, molini ham Alloh yoʻliga bagʻishlashi lozim. Buni qanday tushunmoq kerak? 

Inson oʻz hayoti davomida yiqqan molu-davlatga hirs qoʻymasligi kerak. Aks xolda 

undagi ijodkorlik faoliyati soʻnadi va inson ichidagi eng katta mulk – qalbidagi mehr-

muhabbatdan ajralib qoladi. Rumiy uchun Alloh yoʻlidan yurish bu qalbda ilohiy muhabbatni 

his etish, uni avj oldirishdir. Aynan shu muhabbat nuri insonga asosiy ruhiy ozuqa beradi va 

inson atrofidagi barcha narsalarning yashiringan goʻzal siymosini koʻrishga imkoniyat beradi. 

Bu goʻzallik esa, butun olamning naqshi boʻlib, unda Allohning jamoli yashiringan. Lekin bu 

goʻzallik niqob ostida yashiringan. Faqat inson qalbidagi muhabbat hissiyoti bu niqoblarni 

ochib tashlashi mumkin. Demak, Rumiyning fikricha, Alloh yoʻlidan yurish, inson qalbidagi 

Allohga boʻlgan muhabbat orqali sodir boʻladi. Shundagina insondagi ijodkorlik qobiliyati 

ochiladi. Inson oʻz hayoti davomida shugʻullangan har xil ishlarga mehr qoʻyishi mumkin va bu 

uning ijodining ochilishiga olib keladi.  

Lekin bu ijodkorlik chegaralangan boʻladi. Haqiqiy yaratuvchilik kuchi esa cheksiz va 

chegarasizdir. U insonga katta hayotiy kuch berib, hayotning oʻzi bilan qoʻshilib ketadi va 

hayotning zaminida yotgan joʻshqinlik kuchiga aylanadi. Aslini olganda, hayotning oʻzi ham 

yaratish, ijod qilishdir. Shuning uchun J.Rumiy aqliy ijodkorlikni ruhiy ijodkorlik kuchidan 

ajratadi. Aqldagi ijodkorlik bu narsalarning inʼikosini topish va yangi-yangi narsalarni 

yaratishdir. Lekin bu ijodkorlik aql doirasi bilan chegaralanib qoladi. Ruhiy ijodkorlik esa, bu 

barcha narsalarning zaminida yotgan ruhiy kuchni oʻz ichki olamida kashf etish va shu ruhiy 

kuch orqali butun borliq bilan qoʻshilib ketish, komillikka erishishdir.  

Olimlarning bilimini Rumiy chegaralangan deb hisoblaydi. Ular narsalarning faqat ayrim 

tomonlarini, xususiyatlarini bilishadi. Ular qimmatbaho uzukning ayrim belgilarini toʻgʻri 

aytishsa ham, uning asl qiyofasini topisha olmaydi va qoʻlga sigʻmaydigan gʻalvirga 

oʻxshatishadi. Narsalarning mohiyati esa ularning zoti bilan tengdir . Inson qalbigina 

narsalarning mohiyatidan xabardordir. Lekin buning uchun inson qalbi pok va ravshan 

boʻlmogʻi kerak. Dard va sitam qalbni poklaydigan eng buyuk ruhiy kuchlardir. Dard darddan 

farq qiladi. Agar inson oʻz “men”ligini yoʻqotmasdan dard cheksa, bu dard   uni   poklikka   olib 

kelmaydi. Lekin inson “men”ligini yoʻqotib butun borligʻini, vujudini boshqa vujudga 

birlashtirsa, natijada bunday dard va sitam, yaʼni oʻz “men”ligidan voz kechish dardi ruhiy 

poklikka olib keladi. Demak, J.Rumiyning fikricha, haqiqat inson tafakkurida emas, balki inson 

qalbidagi ilohiy nurdadir. Bu nur esa, insonning fikrlari, soʻzlari orqali emas, uning ruhiy 

quvvati asosida qilinayotgan xatti-harakatlarida bilinadi.  

Shunday qilib, J.Rumiynig fikricha, ilohiy-ruhiy muhabbat orqali haqiqiy inson 

borligʻining mazmuni ochiladi. Bu durdona fikrlar Mavlono Rumiyning “Maʼnaviy masnaviy””, 

“Ichingdagi ichingdadir” kabi asarlarida oʻzining toʻla ifodasini topgan. 

Xulosa. Demak, yuqorida qilingan tahlildan koʻrinib turibdiki, F.Nitsshe ijodidagi 

hukmronlikka intilish irodasi gʻoyasi, uni irratsional tushunishning gʻarbiy-evropacha 

talqinidir, farqi esa ruhiy amaliyot tajribasiga ega emasligidadir. Lekin amaliyot esa 

kishilarning hissiyotlarini va fikrlarini nazorat qilish va boshqarishga chorlaydi. Ming afsuslar 

boʻlsinkim, qanchalik noyob isteʼdodga ega boʻlsa ham F.Nitsshe toʻla ichki xotirjamlikka va fikr 

sokinligiga erisha olmadi. Bu muvozanatli holat, koʻpincha oddiy ongda befarqlik, beparvolik 

sifatida tushuniladi. Aslida esa, fikr sokinligi, inson xotirjamligi, mutanosiblik holati ichki ruhiy 

kuchni yuqori darajada jamlanishiga, hissiyot va emotsiyalarni inkor etmasdan, balki   ruhiy 

energiya yigʻindisining kuchayishiga olib keladi. Avvalgi falsafiy nazariyalar va taʼlimotlar 

tomonidan ilgari surilgan ong imkoniyatlarini chegaralagandan koʻra, aksincha, intuitiv ijodiy 

jarayonga oʻz oʻrnini boʻshatib berishi kerakdir. Bunda inson fikri boʻlaklarga boʻlib 

tashlanmaydi, aksincha, hissiy-emotsional holatda inson ruhiyatini uygʻunlashtiradi. Demak, 

ruhiyat yagonaligini his etish uchun ratsional dunyoqarashdan voz kechish kerak. Ongsizlik 

ekstaz darajasiga koʻtarilishi lozim. Ekstaz holatida inson “ego”si parchalanib ketadi, ong 

holatida beqiyos kenglik yuz beradi. Bunday amaliyot falsafiy taʼlimotlar tizimiga kirmaydi. 

Bunday holat turli yoʻnalishdagi soʻfiylar va yogalarning hayot tarzini ifodalaydi. 

